რეცეპტი

ამ ეტაპზე რეცეპტით გასაცემ მედიკამენტებს მიეკუთვნება „წამლისა და ფარმაცევტული საქმიანობის შესახებ“ საქართველოს კანონით I ჯგუფს მიკუთვნებული სამკურნალო საშუალებები, ხოლო „წამლისა და ფარმაცევტული საქმიანობის შესახებ“ საქართველოს კანონში განხორციელებული ცვლილებების შესაბამისად, 2014 წლის 1 სექტემბრიდან იკრძალება მეორე ჯგუფისთვის მიკუთვნებული ფარმაცევტული პროდუქტის ურეცეპტოდ გაყიდვა.
II ჯგუფის მედიკამენტების რეცეპტურის ინსტიტუტის ამოქმედების მიზანია ისეთ ფარმაცევტულ პროდუქტზე თავისუფალი ხელმისაწვდომობის შეზღუდვა, რომლის არასათანადო გამოყენებამ შეიძლება მნიშვნელოვანი ზიანი მიაყენოს ადამიანის ჯანმრთელობასა და სიცოცხლეს ან/და რომლის მიღებაც არ არის შესაძლებელი მხოლოდ ინსტრუქციის შესაბამისად, ექიმის დანიშნულების გარეშე, ასევე, ე.წ. „სააფთიაქო ნარკომანიის“ შემთხვევების მასშტაბების შემცირება.
მეორე ჯგუფს მიკუთვნებული რეგისტრირებული მედიკამენტების რაოდენობა საკმაოდ დიდია, ამავე დროს, წლების განმავლობაში არ არსებობდა ბარიერი, რომელიც შეზღუდავდა მათზე ხელმისაწვდომობას სარეალიზაციო ქსელში. შესაბამისად, მეორე ჯგუფს მიკუთვნებული ფარმაცევტული პროდუქტის  რეცეპტურის ინსტიტუტის შემოღება/დანერგვა არის საკმაოდ რთული, რადგან გათვალისწინებული უნდა იქნეს როგორც პაციენტების ინტერესები (ქრონიკული დაავადების არსებობა, ასაკი, სამედიცინო მომსახურებაზე ხელმისაწვდომობა, დრო, ფინანსები და სხვ.) და  სამედიცინო და სააფთიაქო დაწესებულებების შესაძლებლობები (რესურსი, პერსონალის ცოდნა და უნარ-ჩვევები და სხვ.), ასევე,  შემდგომი ადმინისტრირების გზებიც.
	აღნიშნულის გათვალისწინებით, II ჯგუფის მედიკამენტების რეცეპტურის ინსტიტუტის ამოქმედების ფარგლებში განხორციელდა მთელი რიგი აქტივობები:
ა) დამტკიცდა რეცეპტის ბლანკის სპეციალური ფორმა (ფორმა N3), რომელიც მომზადდა სამედიცინო და ფარმაცევტულ სექტორთან აქტიური კომუნიკაციით და ამ ფორმაში დაბალანსებული იქნა როგორც მათი, ასეევე, პაციენტების ინტერესები;
ბ) გადაიხედა „რეკლამისა და საცალო რეალიზაციის მიზნით პირველი და მესამე ჯგუფისათვის მიკუთვნებული ფარმაცევტული პროდუქტების ნუსხის განსაზღვრის შესახებ“ საქართველოს შრომის, ჯანმრთელობისა და სოციალური დაცვის მინისტრის 2009 წლის 13 ოქტომბრის N331/ნ ბრძანება, რომლის ფარგლებშიც მთლიანად განახლდა III ჯგუფის მედიკამენტების ჩამონათვალი (გახდა გაცილებით ვრცელი);
გ) რეცეპტურის ინსტიტუტის ამოქმედების თანმხლები რისკების (სამედიცინო დაწესებულებების მზადყოფნა, ექიმებისათვის სათანადო უნარ-ჩვევების  გამომუშავება, პაციენტების  განწყობა, რიგების თავიდან აცილება და სხვა) პრევენციის მიზნით, სამედიცინო დაწესებულებებს მიეცათ რეკომენდაცია, შეემუშავებინათ და სამინისტროში წარმოედგინათ საპილოტე პროექტის გეგმა-გრაფიკი, რომელიც ითვალისწინებდა მათ მიერ II ჯგუფის მედიკამენტების რეცეპტურის ინსტიტუტზე ეტაპობრივ გადასვლას, ამასთან, სამინისტროს მიერ ხორციელდებოდა აღნიშნული პროცესის მუდმივი მონიტორინგი.
	პირველ ჯგუფს განეკუთვნება სპეციალურ კონტროლს დაქვემდებარებული ფარმაცევტული პროდუქტი, აგრეთვე ლეგალური ბრუნვის რეჟიმის თვალსაზრისით მასთან გათანაბრებული სამკურნალო საშუალებები. ამასთან, სპეციალურ კონტროლს დაქვემდებარებული ფარმაცევტული პროდუქტების ჩამონათვალი განსაზღვრულია ,,ნარკოტიკული საშუალებების, ფსიქოტროპული ნივთიერებების, პრეკურსორებისა და ნარკოლოგიური დახმარების შესახებ“ საქართველოს კანონით, ხოლო ლეგალური ბრუნვის თვალსაზრისით მათთან გათანაბრებული მედიკამენტები - „სპეციალურ კონტროლს დაქვემდებარებულ ფარმაცევტულ პროდუქტთან გათანაბრებული სამკურნალო საშუალებების ნუსხისა და მათი ლეგალური ბრუნვის წესების დამტკიცების შესახებ“ საქართველოს შრომის, ჯანმრთელობისა და სოციალური დაცვის მინისტრის 2004 წლის 22 იანვრის N22/ნ ბრძანებით.
	 II ჯგუფის მედიკამენტების ნუსხა არ არის დადგენილი კონკრეტული დოკუმენტით. კერძოდ, როგორც ზემოთ აღვნიშნეთ, არსებობს პირველი ჯგუფის მედიკამენტების ნუსხა, ამავე დროს, განსაზღვრულია იმ მედიკამენტების ჩამონათვალიც, რომელიც გაიცემა რეცეპტის გარეშე (III ჯგუფი). შესაბამისად, ყველა მედიკამენტი, რომელიც არ ხვდება ზემოხსენებულ ნუსხებში, მიეკუთვნება II ჯგუფს. ესენია: ფსიქოლეფსიური საშუალებები, ანტიფსიქოზური პრეპარატები, ანქსიოლიზური საშუალებები,  საძილე და სედაცური საშუალებები (გარდა მცენარეული პრეპარატებისა), ანტიდეპრესანტები, ცენტრალური მოქმედების მიორელაქსანტები, პლაზმის შემცვლელი  საპერფუზიო ხსნარები, ჰორმონები სისტემური გამოყენებისათვის,  ჰიპოთალამუსის და ჰიპოფიზის წინა და უკანა წილის ჰორმონები და მათი ანალოგები, კორტიკოსტეროიდები სისტემური გამოყენებისათვის,  პრეპარატები ფარისებრი ჯირკვლის დაავადებების მკურნალობისათვის,  სიმსივნის საწინააღმდეგო პრეპარატები და იმუნომოდულატორები, იმუნოსტიმულატორები (ციტოკინები და იმუნომოდულატორები), იმუნოდეპრესანტები, იმუნური შრატები და იმუნოგლობულინები, ვაქცინები, ჰორმონული კონტრაცეპტივები სისტემური გამოყენებისათვის (ანდროგენები, ესტროგენები, პროგესტაგენები, ანტიანდროგენები), პრეპარატები წინამდებარე ჯირკვლის კეთილთვისებიანი ჰიპერპლაზიის სამკურნალოდ, ანაბოლური სტეროიდები, მიკრობების საწინააღმდეგო პრეპარატები სისტემური გამოყენებისათვის, სოკოს საწინააღმდეგო პრეპარატები სისტემური გამოყენებისათვის, 	ტუბერკულოზის მიკობაქტერიების და კეთრის  საწინააღმდეგო პრეპარატები, 	ვირუსების საწინააღმდეგო პრეპარატები სისტემური გამოყენებისათვის, ეპილეფსიის საწინააღმდეგო პრეპარატები, პარკინსონიზმის საწინააღმდეგო პრეპარატები,  არასტეროიდული ანთების საწინააღმდეგო პრეპარატები (COX-2 ინჰიბიტორები), რევმატიზმის საწინააღმდეგო პრეპარატები (დაავადების მამოდიფიცირებელი პრეპარატები), პოდაგრის საწინააღმდეგო პრეპარატები,    პრეპარატები ძვლების დაავადების მკურნალობისათვის, სასუნთქი გზების სამკურნალო პრეპარატები, ბეტა-ადრენომასტიმულირებელი და გლუკოკორტიკოიდები,    პრეპარატები ბრონქული ასთმის მკურნალობისათვის, ანტიჰისტამინური საინექციო პრეპარატები სისტემური გამოყენებისათვის,  ფილტვის სურფაქტანტები,  სასუნთქი ორგანოების დაავადებების სამკურნალო სხვა პრეპარატები, ანალგეზიური ანტიპირექსიული საშუალებები (საინექციო ფორმები), შაკიკის საწინააღმდეგო პრეპარატები (ტრიპტანების ჯგუფი), ფსიქოსტიმულატორები, დემენციის სამკურნალო პრეპარატები, ჭვავის რქის ალკალოიდების შემცველი ნოოტროპული საშუალებები (ვაზობრალი), ალკოჰოლური დამოკიდებულების სამკურნალო საშუალებები, თავბრუსხვევის საწინააღმდეგო პრეპარატები (ბეტაჰისტინი),  თვალის დაავადებების  ანტივირუსული, ანტიბიოტიკის შემცველი, სტეროიდული სამკურნალო საშუალებები, პრეპარატები ფსორიაზის მკურნალობისათვის,  საგულე გლიკოზიდები,  ანტიარითმული პრეპარატები, ორგანული ნიტრატები  - პროლონგირებული, განგლიობლოკატორები, სპაზმოლიზური საშუალებები, ალფა და ბეტა-ადრენომიმეტური საშუალებები, ანტიჰიპერტენზული პრეპარატები,  დიურეზული საშუალებები,  შაქრიანი დიაბეტის სამკურნალო პრეპარატები (ინსულინები, პერორალური ჰიპოგლიკემიური პრეპარატები, ინსულინის ანტაგონისტები (გლუკაგონი)), ანტიკოაგულანტები, ვიტამინი B12 საინექციო წამლის ფორმები, მიკრობების საწინააღმდეგო პრეპარატები სისტემური გამოყენებისათვის (ტეტრაციკლინი, ამფენიკოლები, ბეტა-ლაქტამური ანტიბიოტიკები - პენიცილინები, სულფანილამიდები და ტრიმეტოპრიმი, მაკროლიდები და ლინკოზამიდები, ამინოგლიკოზიდები, ქინოლონის წარმოებულები და სხვა), პარაზიტების საწინააღმდეგო პრეპარატები სისტემური გამოყენებისათვის,    ჰელმინთების  საწინააღმდეგო პრეპარატები,  ვიტამინების საინექციო წამლის ფორმები,  მინერალური დანამატების საინექციო წამლის ფორმები და სხვ.

